
Høyring av frivillig skogvern på Katlenova i Hyllestad 

Som ein del av arbeidet med å ta vare på naturmangfaldet i Vestland fylke sender vi ut framlegg til 
frivillig skogvern av Katlenova naturreservat i Hyllestad kommune. Du er velkommen til å sende 
innspel fram til og med 1. mars 2026.  
 
Det føreslegne naturreservatet er lokalisert på gards- og bruksnummer 74/1, 74/2 og 74/3, og ligg på 
nordsida av halvøya Katlenova på sørsida av Sørfjorden, inst i Åfjorden i Hyllestad. Arealet er eigd av 
ein privat grunneigar, og har ein storleik på 800 dekar, der om lag 600 dekar er skogdekt og 500 
dekar av dette er vurdert som produktiv skog. Grunneigar og staten har ikkje inngått endeleg avtale 
om vern av eigedom som naturreservat, så vi tek atterhald om endringar. 
 
Bakgrunn 
Gjennom behandlinga av stortingsmeldinga Natur for livet – Norsk handlingsplan for naturmangfald 
(Meld. St. 14 (2015-2016)) vedtok Stortinget ei opptrapping av skogvernet i Noreg til 10 prosent av  
skogarealet. Per juni 2025 var noko over 5,3 prosent av skogarealet og litt over 4 prosent av den  
produktive skogen verna i Noreg. Vi har om lag 3,2 prosent skogvern i Vestland. I stortingsmeldinga  
vert auka skogvern framheva for å ha stor positiv effekt på trua artar i skog. Dette skal skje ved vern  
av offentleg eigd skog og ved frivillig vern av privateigd skog.  
 
Frivillig vern av Katlenova i Hyllestad inneber at skogeigarane tilbyr vern av eigen skog til staten. Det 
er eit nasjonalt miljømål at eit representativt utval av naturtypane i skog blir verna for kommande 
generasjonar. Vern av skog er i tillegg viktig for å nå mange andre miljømål vedtekne av Stortinget.  
 
Frivillig skogvern 
Artsdatabanken, den nasjonale kunnskapsinstitusjonen for naturmangfald, reknar med at om lag 60  
prosent av alle artane på fastlandet i Noreg har skog som levestad. Totalt 90 prosent av dei truga  
raudlisteartane vert negativt påverka av menneskelege arealendringar. Inngrep som fylgje av  
nedbygging og skogbruk er blant dei viktigaste faktorane. Derfor er det å ta vare på levestadane til  
artsmangfald i skog eit at dei viktigaste tiltaka vi kan gjere for å sikre vestlandsnaturen for framtida.  

Dei siste åra har skog i Noreg vorte verna etter frivillig skogvern-metodikken. Frivillig skogvern 
krevjar at grunneigaren sjølv ynskjer å verne skogen. Det er skogeigarorganisasjonen Framtre 
(tidlegare AT Skog) som har framforhandla vernet på vegner av grunneigar i kandidatområdet 
Katlenova, og som har sett til at interessene til grunneigar blir ivaretekne. 
 
Verneverdiar  
Katlenova ligg i sørboreal, boreonemoral og nemoral vegetasjonssone, i eit sterkt oseanisk miljø. 
Området husar gamal furu på over 200 år. Den nordaustlege skråninga inneheld dei største 
naturverdiane i området, der det er om lag 35 dekar med den raudlista naturtypen boreonemoral 
regnskog (sårbar på raudlista/VU). I regnskogen og langs dei rikare bekkedraga er det både unge og 
gamle svartor-tre. Delar av området er vurdert som kalkfattig mosaikk, og inneheld ein del lyng- og 
bærlyngskog. I området er det ei rekke gamle, store tre av osp, samt eit stort tre av lind. Vest i 
området er edellauvskog med mellom anna gamal hassel registrert. Det er registrert sju 
raudlisteartar i området, mellom anna kjøttkraterlav og indigorødspore. Lokaliteten er verdivurdert 
til regionalt viktig (B-klasse), og feltsjiktet er verdifullt med svakt lågurtnivå.  
 

 
Figur 1: Biletet syner ein stor lind i kandidatområdet Katlenova i Hyllestad kommune. I området er det registrert 
regnskog, kystfuruskog og edellauvskog med sjeldne, sårbare og truga artar. Foto: Biofokus/Dokkadeltaet nasjonale 
våtmarkssenter. 

Kandidatområdet vil kunne dekke manglar i skogvernet med kravfulle raudlista artar, raudlista 
naturtypar med boreonemoral regnskog, produktiv skog i låglandet, relativt gamal kystfuruskog og 
gamal edellauvskog.  

Heimelsgrunnlag  
Vern av spesielle område eller førekomstar skjer i medhald av naturmangfaldlova jf. §§ 33-51. I  
naturmangfaldlova er det gjeve heimel for vedtak av ulike vernekategoriar. Vernekategorien  
naturreservat i § 37, som er det strengaste vernet etter naturmangfaldlova, vurderer vi er mest  
aktuelt for Katlenova. Ei slik verneform vil i utgangspunktet forby aktivitetar og nye anlegg som  
kan skade verneverdiane i naturreservatet. Vernet vil føre til visse restriksjonar på bruk av området,  
både når det gjeld hogst og andre inngrep.  
 
Brukarinteresser 
Grunneigarane vil framleis ha rett til jakt og fangst i samsvar med gjeldande lovverk, og ålmenta vil 
kunne nytte området til friluftsliv, og sanking av matsopp og bær. Beiting og vedlikehald av 
eksisterande turstiar i samsvar med tilstanden på vernetidspunktet er også generelle unntak frå 
vernereglane. All ferdsel skal skje varsamt og med omsyn til vegetasjon, dyreliv og kulturminne. 
Motorisert ferdsel er forbode, med unntak av naudsynt uttransport av felt vilt eller sjuke/skadde 
bufe.  
 
På toppen av Katlenova er det ei mast eigd av Telenor. Denne er grensa ut av kandidatområdet for 
frivillig vern. Stien som går opp til masta er likevel delvis innanfor det føreslegne verneområdet. 
Telenor har ei avtale med grunneigar om bruk av stien, samt at stien kan ryddast og haldast ved like. 
Stien er merka med bambusstikkar med refleks for å kunne finne vegen i mørket. Det er elles lite 
aktivitet i kandidatområdet i dag. Høyringa kan få fram meir kunnskap om området.  
 
Innspel i verneprosessen  
Vi meldte offisiell start av vernearbeidet den 05. august 2025. Innan fristen fekk vi inn fem innspel.  
 
Statnett SF, Norges vassdrags- og energidirektorat (NVE), og Statens vegvesen skriv at den planlagde 
stiftinga av Katlenova naturreservat ikkje påverkar deira anlegg eller planar og har dermed ikkje 
merknadar til verneprosessen. NVE ber BKK AS om å uttale seg.  
 
 Språkrådet er samd i at området kan heite Katlenova naturreservat. 
 
Landbruksdirektoratet har nokre generelle innspel. Direktoratet ber om at landbruks- og  
reindriftsfaglege interesser blir teke omsyn til i utforminga av verneforskrifta, og at  
høyringsdokumentet greier ut kva interesser det er i området. Direktoratet går også ut i frå at  
landbruksfagleg kompetanse blir involvert i forskrift og verneplan, samt den lokale  
landbruksforvaltninga. Direktoratet etterlyser skjema for avveging av områdets betydning for vern  
og betydning for tømmertilgang og vurderingane av området i avvegingsmatrisa i førekant av  
oppstartsmeldinga. 
 
Kommentar frå Statsforvaltaren:  
Vi meiner at dei generelle innspela frå Landbruksdirektoratet er ivareteke i den framlagde forskrifta 
som er utarbeidd i dialog med grunneigarane. Brukarinteressene er elles greidd ut i dette brevet. Vi 
ligg etter med dei nye føringane for avveging av områdets betydning ved vern og betydning for 
tømmertilgang. Vi vil samle opp dei siste områda vi har meldt oppstart på, samt nye område vi skal i 
gang med, og sende disse samla til Miljødirektoratet og Landbruksdirektoratet jf. oppdraget vårt. 
 
Endringar sidan oppstart 
Det er gjort mindre endringar i verneforskrifta etter høyring:  

- I verneforskrifta § 4, bokstav har vi lagt til og merking av, i tillegg til eit endra ord frå anlegg til 
sti. Den nye formuleringa blir då: vedlikehald og merking av eksisterande sti i samsvar med 
standard på vernetidspunktet. I utkastet til forskrift som vart sendt ut i oppstartsmeldinga var 
det ikkje teke omsyn til at stien har vore merka med bambusstikker med refleks, slik bruken 
er lagt opp til i dag i tilsynet av Telenor-masta.  

- Formuleringa i verneforskrifta § 5 bokstav b er endra frå Sykling, riding og bruk av hest er 
forbode til Sykling, riding og bruk av hest er forbode utanom sti markert på vernekartet.  

 
På vernekartet har vi, etter oppstarten, lagt inn markering av stien til masta som Telenor eig for å 
synleggjere den eksisterande bruken og for å sikre at slik kritisk infrastruktur som masta er, er 
tilgjengeleg for inspeksjon og vedlikehald.  
 
Forvaltningsstyresmakt 
Fastsetting av forvaltningsstyresmakt for Katlenova naturreservat blir avgjort i vernevedtaket eller 
like etterpå. Statsforvaltaren får delegert forvaltningsstyresmakt frå Miljødirektoratet for dei fleste 
verneområde, men myndigheita er i nokre tilfelle delegert til kommunen eller verneområdestyre 
dersom området ligg i nærleiken av eit område med lokal forvaltning. Dersom Hyllestad kommune 
ønsker delegert forvaltningsmyndigheit må kommunen gje tilbakemelding om dette gjennom 
høyringa. For tilbodet til kommunane om forvaltningsmyndigheit gjeld følgjande føresetnader:  
 

- Kommunen vert tilbudd å bli forvaltningsstyresmakt for alle verneområda som i si heilskap 
ligg innafor kommunen sine grenser, utanom dei som ligg under verneområdestyre. 

- Kommunar som ikkje tidlegare har hatt forvaltningsmyndigheit må takke ja til alle aktuelle 
verneområde i kommunen dersom kommunen ynskjer å bli forvaltningsstyresmakt. 
Kommunen må ha tilstrekkeleg kapasitet og kompetanse. 

- Det følgjer ikkje midlar til ei eventuell delegert myndigheit. 
 
Innspel og vidare framdrift 
Det er ønskeleg med innspel til Katlenova naturreservat slik at prosessen og tema kan bli så opplyst 
som mogleg. Etter at innspel på denne høyringa føreligg, vil vi vurdere innspela og ta endeleg stilling 
i vår tilråding av vern til Miljødirektoratet. Frist for å kome med innspel er 1. mars 2026. 
 
Meir informasjon om naturkvalitetane, kartavgrensing og verneforskrift finn du på nettstaden vår 
under Høyringar. Det er også mogleg å sende innspel med brev til Statsforvaltaren ved 
Miljøavdelinga, Njøsavegen 2, 6863 Leikanger, eller per e-post til sfvlpost@statsforvalteren.no.  
 
I adresselista har vi forsøkt å få med alle dei aktuelle høyringspartane vi veit om. Dersom de finn feil 
eller veit om fleire partar som de meiner burde ha fått brevet ber vi om tilbakemelding om dette. 
 
Med helsing 
 
Halvor Røssum 
rådgjevar 

  
 
Maria Knagenhjelm 
seniorrådgjevar 

 
Dokumentet er elektronisk godkjent 
 
Vedlegg: 

1 Forskrift om vern av Katlenova - framlegg til høyring 
2 Vernekart Katlenova naturreservat Hyllestad 

